
■ GRISCHUN

La protecziun da l’uffant
sco mira centrala 

da l’agenda politica
(cc) Ils dretgs da l’uffant ston adina es-
ser garantids. Perquai sustegna la re-
genza grischuna senza resalvas il «pro-
tocol facultativ tar la convenziun dals
dretgs da l’uffant concernent la vendita
d’uffants, la prostituziun d’uffants e la
pornografia d’uffants». Il protocol vul
realisar las finamiras da la convenziun
dals dretgs da l’uffant e metta en il cen-
ter la protecziun da l’uffant cunter l’ex-
plotaziun commerziala. Daspera cun-
tegna il protocol surtut disposiziuns
davart la cumpetenza, l’agid a victimas,
il dretg d’extradiziun, la cooperaziun
internaziunala ed il basegn d’agir poli-
tic. Tras quellas vegnan fatgas preten-
siuns minimalas al dretg penal naziu-
nal. La Svizra na dastga però betg sa
cuntentar cun questas, scriva la regenza
en sia consultaziun al departament fe-
deral dals affars exteriurs. Il tema da la
protecziun da l’uffant sto esser e restar
ina mira centrala da l’agenda politica.
La Svizra aveva suttascrit l’onn 2000 il
protocol facultativ da la radunanza ge-
nerala da la ONU.

Ina contribuziun 
fixa bassa empè d’ina 

reducziun lineara

La contribuziun chantunala a la funda-
ziun per la psichiatria d’uffants e giuve-
nils en il Grischun per l’onn 2004 vegn
limitada sin in milliun francs. Tras quai
ha la regenza realisà l’ordinaziun davart
las reducziuns linearas da contribu-
ziuns dal november 2002 er en il sectur
da la psichiatria d’uffants e giuvenils.
L’ordinaziun prescriva da reducir en il
quint current per diesch pertschient
tut las contribuziuns dal chantun che
n’èn betg liadas tras la legislaziun fe-
derala u tras cunvegnas interchantu-
nalas. Per il chantun maina la soluziun
specifica per la fundaziun per la psi-
chiatria d’uffants e giuvenils en il Gri-
schun al medem resultat sco ina reduc-
ziun lineara da las contribuziuns per
diesch pertschient.

Tarmed: La regenza 
approvescha il contract 

d’affiliaziun 

La regenza ha approvà il contract
chantunal d’affiliaziun da tarmed
tranter l’uniun grischuna da medis e la
santésuisse dal Grischun. La valur dal
punct da taxa è vegnida fixada ad 84
raps. Questa valur na chaschuna na-
gins custs supplementars ed er betg in
augment da las premias.

Dapi il 1. da schaner vala per
prestaziuns medicinalas ambulantas
en tut la Svizra la structura da tariffa
tarmed. La santésuisse (la federaziun
interprofessiunala dals assicuraders
svizzers da malsauns) e la federaziun
da las medias e dals medis svizzers
FMH avevan fatg per quest intent
l’onn 2002 in contract general. Il tar-
med remplazza il catalog da las presta-
ziuns d’ospital.

Projects da vias
– Sta. Maria V.M.: Var 330 000 francs

ha la regenza concedì per schlargiar e
sanar la via da colliaziun a la via dal
Fuorn a Paclera. 

– Tunnel dal San Bernardin: En il rom
da las lavurs da sanaziun ha la regenza
approvà 700 000 francs per indrizs
electromecanics.

CMP Landquart e Winterthur sa ligian
■ (mc) Cun l’entschatta da l’onn 2005
vegnan la Cassa da malsauns publica
Landquart e la Cassa da malsauns pu-
blica da Winterthur a fusiunar. La no-
va cassa cun sedia principala a Land-
quart dumbra radund 120 000 com-
members ed incassa radund 340 mil-
liuns premias. Sco quai ch’il directur da
la CMP Landquart Stefan Schena ha in-
furmà ier la publicitad vegn la CMP fu-
siunada a mantegnair sia sedia principa-
la a Landaquart e manar vinavant a
Winterthur ina direcziun regiunala. En
consequenza da questa fusiun na dettia i
nagina reducziun da plazzas da lavur, ni
a Landquart ni a Winterthur, ha Schena
punctuà. Il pensum principl da la direc-
ziun regiunala a Winterthur saja la tgira
da la clientella, la purschida da ser-
vetschs, l’incasso da las premias e l’ac-
quisiziun da premias.

Ponderaziuns strategicas
a lunga vista

La fusiun da las duas cassas da malsauns
publicas e da lur assicuranzas d’accident
sa basia sin ponderaziuns strategicas a
lunga vista e na saja betg vegnida decidi-
da per motivs finanzials. Domaduas se-
giradas disponian d’ina sauna basa fi-
nanziala e satisfetschian a las prescrip-
ziuns legalas pertutgand amortisaziuns e
reservas. La Cassa da malsauns publica
da Winterthur è en proprietad da la ci-
tad da Winterthur. Suenter l’introduc-
ziun da la nova lescha da las cassas da
malsauns che è entrada en vigur l’onn
1996 n’existia i betg pli ina necessitad
stringenta da manar ina atgna cassa da
malsauns. Damai che l’actual maina-
gestiun da la CMP Winterthur va proxi-
mamain en pensiun saja la dumonda da
l’avegnir sa tschentada, scriva la CMP
en ses communitgà da pressa.

Sin incarica dal cussegl municipal da
Winterthur haja la CMP Winterthur

examinà differentas pussaivladads per
pudair surviver en l’avegnir. Il resultat
da questa analisa detagliada dals ristgs
haja documentà cleramain che ina fu-
siun cun la CMP da Landquart saja ina
soluziun optimala. Ella correspundia il
meglier a la CMP Winterthur e quai
pervi da ses status giuridic, sia structura
da ristgs, sia organisaziun e la dimen-
siun da sias reservas, ha punctuà Jacob
Bächtold. Tras questa fusiun possian ins
era garantir a lunga vista il posts da lavur
a Winterthur. 

Per ils assicurads mida quai pac
Stefan Schena, il directur da la Cassa da
malsauns ed accidents publica SA, è fitg
cuntent e fitg satisfatg da la soluziun

chattada. «Grazia a questa fusiun restan
ils assicurads da la CMP Winterthur vi-
navant en l’Associaziun svizra da la Cas-
sas da malsauns publicas e sentan uschia
pauc da las midadas», di Schena. Tras
questa fusiun sajan tant ils interess sco il
schurmetg da las clientas e dals clients
grantids er a lunga vista. Il radius da
manaschi da la nova CMP cumpeglia ils
chantuns da Turitg, Schaffusa, Turgovia,
Appenzell, S. Gagl, Glaruna, Grischun
e Tessin. Tras la fusiun possian ins nizze-
giar las sinergias e profitar da las expe-
rienzas da las duas cassas.

220 collavuraturs e 123 000 clients
En consequenza da questa fusiun inte-
grescha la CMP Winterthur tant ses ra-

dund 30 000 clients sco era activas e
passivas en la nova CMP. Uschia vegn la
nova Cassa da malsauns publica da la
Svizra orientala a cumpigliar radund
220 collavuraturas e collavuraturs che
stattan en servetsch da radund 123 000
clientas e clients. Part da questa CMP
cun in volumen da premias da 340 mil-
liuns fan era radund 6000 interpresas. 

La decisiun da la citad da Winterthur
documenteschia e rinforzia la confidenza
en la marca «Cassa da malsauns publica»
ed accentueschia la necessitad d’ina co-
operaziun sin plaun naziunal, constate-
scha il parsura da la CMP Landquart
Marcel Friberg. La suprastanza saja ac-
tualmain londervi d’elavurar il concept
per la cooperaziun vegnenta.

Tgi è John Kerry?
El para da pudair batter Bush

DA GUIU SOBIELA-CAANITZ

■ En ils Stadis unids (SU) tschertga la
Partida democratica (PD) in candidat
cun bunas vistas da batter George W.
Bush en l’elecziun presidenziala dals
2 da november. En mintga stadi fede-
rativ sto la basa da la PD tscherner
tranter quels umens che han s’annun-
ziads per l’uffizi politic il pli pussant
dal mund; candidatas na datti deplo-
rablamain betg. En ils emprims dus sta-
dis han ins gist tschernì; triumfà en
omadus ha senatur John Forbes Kerry (60
0nns), «JFK» sco John Fitzgerald Ken-
nedy (1917–1963), quel anteriur presi-
dent democratic ch’il giuven Kerry ad-
mirava zunt. Tenor las retschertgas mo-
mentanas pudess quest batter Bush. Ma
tgi è John Kerry?

Expert da politica mundiala
Kerry è il num englais dal district irlan-
dais Ciarrai, regiun catolica nua ch’il
vegl linguatg celtic viva anc adina. Ma
John Kerry na deriva betg da là. Ses tat
patern, immigrant gidieu da l’Austria-
Ungaria convertì al catolicissem, ha sur-
piglià in num da famiglia en armonia
cun sia cardientscha nova. Il figl Ri-
chard, bab da John, era funcziunari dal
ministeri da l’exteriur e diplomat t. a. a
Berlin vest. «Las tschainas tar Kerry eran
seminaris da politica exteriura. Auters
mats tschanavan avant la televisiun, ma
John discutava la ductrina da George
Kennan [davart la resistenza a l’expansi-
un sovietica, G. S.-C.]» (1). La mamma
da John derivava da Massachusetts, in
da quels stadis atlantics che han fundà la
federaziun 1777; in babun, l’Englais
John Winthorp (1588–1649), è stà

l’emprim guvernatur da quella colonia
puritana. John Kerry ha frequentà in in-
ternat svizzer; las biografias na din betg
tgenin, ma i constat ch’el posseda il lin-
guatg franzos e s’orientava cun chartas
fluvialas franzosas durant ses temp da
guerra sco litinent da marina en Viêt-
Nam, anteriura colonia da Frantscha.
1982 è’l vegnì elegì viceguvernatur da
Massachusetts; dapi 1984 è’l senatur da
lez stadi (6,5 milliuns olmas), in center
cultural dals SU cun las universitads da
Boston e cun quella da Harvard. En il
senat ha Kerry «s’acquistà gronda stima

sco commember da pliras cumissiuns
d’inquisiziun ed expert per la politica da
segirtad» (2). El ha maridà Teresa Heinz,
da derivanza portugaisa, vaiva ed ertai-
vla dal retg dal «ketchup».

Il pievel sa senta malsegir
Ma pertge insumma ha Kerry triumfà
en duas elecziuns preliminaras encunter
quel Howard Dean, anteriur guvernatur
da Vermont, che tuts resguardavan sco
victur segir? Domadus vulan che Bush
bandunia la Chasa alva per adina la notg
da Silvester; quai vul l’entira PD. Ma

Dean na para betg d’avair chapì uschè
bain sco Kerry ch’ils attentats nunditgs
dals 11 da settember 2001, purtond la
guerra aifer ils cunfins da la superpus-
sanza, han dà a blers Americans dals SU
il sentiment d’esser oramai exposts ad
attatgas incalculablas ed irresistiblas.
Bush ha encletg lez sentiment, ma cum-
batta il privel a moda nunadattada. De-
an n’ha nagina experienza militara.
Kerry è turnà da Viêt-Nam cun pliras
decoraziuns; lura ha’l sa mess a la testa
dal moviment da pasch. El po guardar
da surengiu sin Bush che n’ha mai fatg
guerra ed enconuscha strusch il mund
ordaifer ils SU. Ils 25 da schaner en il
cumbat electoral ha Kerry declerà: «Il
mund as guarda. Vus na tschernis betg
mo il president dals SU, mabain er il
manader dal mund liber. Nus n’astgain
betg ans prestar quatter onns dapli cun
Bush» (3). Per il mument para Kerry l’u-
nic candidat abel da batter Bush; el une-
scha il program social da la PD cun ina
visiun globala da las dumondas da segir-
tad. Kerry: «Nus essan l’unic pajais svi-
luppà nua che l’assicuranza da malsauns
è reservada per ils ritgs. 43 milliuns
Americans n’han nagina» (4). Gist la
segunda elecziun preliminara, quella da
New Hampshire, ha fatg smirvegliar per
la ferma participaziun che cumprovava
il giavisch fervent da vieuta. Quai po
midar; nov mais ans separan anc dals 2
da november. En favrer duai Kerry far
campagna t. a. en plis stadis dal Sid, nua
ch’il clima politic è vaira different; quai
vegn a favurisar dus concurrents da là,
senatur John Edwards (Carolina dal
nord) e l’anteriur general Wesley Clark
(Arkansas). Dentant vegn Kerry segir a
procurar ch’ins na l’emblidia betg.

La sedia principala da la CMP fusiunada resta en l’edifizi nov da la CMP a Landquart, ils 220 plazs da lavur en segirads. LQ

John Kerry ha fatg surstar en il cumbat electoral fin uss. KEYSTONE

